
Uimhir 32 de  2022 

An tAcht um Bearta Éigeandála maidir le Costais Leictreachais 
(Cuntais Leictreachais Tí) agus Forálacha Ilghnéitheacha, 2022

[An tiontú oifigiúil]





1

Uimhir 32 de 2022

AN tACHT UM BEARTA ÉIGEANDÁLA MAIDIR LE COSTAIS 
LEICTREACHAIS (CUNTAIS LEICTREACHAIS TÍ) AGUS FORÁLACHA 

ILGHNÉITHEACHA, 2022
[An tiontú oifigiúil]

CLÁR AN ÁBHAIR

Alt
 1. Mínithe

 2. An Scéim a bhunú

 3. An tAire d’aistriú airgid chuig an oibritheoir córais dáiliúcháin chun críocha na Scéime

 4. Feidhmeanna an oibritheora córais dáiliúcháin i ndáil leis an Scéim

 5. Feidhmeanna soláthróirí leictreachais i ndáil leis an Scéim

 6. Feidhmeanna an Choimisiúin i ndáil le Scéim II um Shochar Éigeandála Costas 
Leictreachais

 7. Díolúine i leith íocaíochtaí faoi Scéim II um Shochar Éigeandála Costas Leictreachais

 8. Rialacháin

 9. Caiteachais

10. Leasú ar alt 34 d’Acht 1999

11. Leasú ar alt 35 den Acht Leictreachais (Soláthar), 1927

12. Leasú ar alt 37 den Acht um an nGníomhaireacht Chúltaca Ola Náisiúnta, 2007

13. Gearrtheideal agus tosach feidhme



2

[2022.][Uimh. 32.]
An tAcht um Bearta Éigeandála maidir le 

Costais Leictreachais (Cuntais Leictreachais 
Tí) agus Forálacha Ilghnéitheacha, 2022.

Na hachtaNNa dá dtagraítear

An tAcht Leictreachais (Soláthar), 1927 (Uimh. 27)

An tAcht um Rialáil Leictreachais, 1999 (Uimh. 23)

An tAcht um an nGníomhaireacht Chúltaca Ola Náisiúnta, 2007 (Uimh. 7)

An tAcht Comhdhlúite Cánacha, 1997 (Uimh. 39)



3

Uimhir 32 de 2022

AN tACHT UM BEARTA ÉIGEANDÁLA MAIDIR LE COSTAIS 
LEICTREACHAIS (CUNTAIS LEICTREACHAIS TÍ) AGUS FORÁLACHA 

ILGHNÉITHEACHA, 2022
[An tiontú oifigiúil]

Acht do dhéanamh socrú, mar gheall ar an ardú eisceachtúil leanúnach ar phraghsanna 
fuinnimh domhanda ó cuireadh críoch le híocaíochtaí faoin Scéim um Shochar Éigeandála 
Costas Leictreachais, maidir le scéim eile a bhunú ar a dtabharfar Scéim II um Shochar 
Éigeandála Costas Leictreachais d’fhonn íocaíochtaí breise sochair éigeandála costas 
leictreachais a dhéanamh le linn na tréimhse dar tosach dáta rite an Achta seo agus 
dar críoch an 30 Meitheamh 2023 i leith cuntais leictreachais tí de réir an Achta seo as 
acmhainní atá ar fáil don Aire Comhshaoil, Aeráide agus Cumarsáide; chun na críche 
sin, do thabhairt feidhmeanna don oibritheoir córais dáiliúcháin agus do sholáthróirí 
leictreachais; do thabhairt feidhmeanna don Choimisiún um Rialáil Fóntais i ndáil leis 
an Scéim agus, chun na críche sin, do leasú an Achta um Rialáil Leictreachais, 1999; 
do dhéanamh socrú chun go mbeidh na híocaíochtaí breise sochair éigeandála costas 
leictreachais sin díolmhaithe ó cháin ioncaim agus, chun na críche sin, do leasú an 
Achta Comhdhlúite Cánacha, 1997; dá chumasú don Aire Comhshaoil, Aeráide agus 
Cumarsáide rialacháin a dhéanamh i ndáil le hoibriú na Scéime; do dhéanamh leasuithe 
áirithe eile ar an Acht um Rialáil Leictreachais, 1999 a bhaineann le clárú faoi Chuid IIIA 
den Acht sin chun tuilleadh éifeachta a thabhairt do Threoir (AE) 2019/944 ó Pharlaimint 
na hEorpa agus ón gComhairle an 5 Meitheamh 20191 maidir le rialacha comhchoiteanna 
don mhargadh inmheánach don leictreachas; do leasú ráta an tobhaigh faoi alt 37 den 
Acht um an nGníomhaireacht Chúltaca Ola Náisiúnta, 2007 ar feadh tréimhse áirithe; 
agus do dhéanamh socrú i dtaobh nithe gaolmhara.  [15 Deireadh Fómhair 2022]

Achtaítear ag an Oireachtas mar a leanas:

Mínithe

1. San Acht seo—

ciallaíonn “Acht 1999” an tAcht um Rialáil Leictreachais, 1999;

1 IO Uimh. L.158, 14.6.2019, lch.125

ciallaíonn “Coimisiún” an Coimisiún um Rialáil Fóntais;

ciallaíonn “oibritheoir córais dáiliúcháin” sealbhóir ceadúnais arna dheonú faoi alt 14(1)
(g) d’Acht 1999;

ciallaíonn “cuntas leictreachais tí” cuntas leictreachais ar sannadh uimhir chlárúcháin 
mhéadarphointe ina leith agus—

  (a) a shealbhaíonn custaiméir deiridh le soláthróir leictreachais, agus

  (b) atá sainaitheanta ag an oibritheoir córais dáiliúcháin mar chuntas atá faoi réir muirir 
i leith úsáid an chórais dáiliúcháin de réir an ráta do chustaiméirí tí uirbeacha 
(DG1) nó de réir an ráta do chustaiméirí tí tuaithe (DG2) atá leagtha amach san 
fhoilseachán ar a dtugtar “Sceideal Muirear ESB Networks i leith Úsáid an Chórais 
Dáiliúcháin” atá ceadaithe ag an gCoimisiún agus atá i bhfeidhm de thuras na 
huaire;

tá le “dáta éifeachtach” an bhrí a thugtar dó le halt 4(1)(e);

tá le “íocaíocht sochair éigeandála costas leictreachais” an bhrí a thugtar dó le halt 5(2);

ciallaíonn “soláthróir leictreachais” sealbhóir ceadúnais arna dheonú faoi mhír (b) nó (h) 
d’alt 14(1) d’Acht 1999;

tá le “custaiméir deiridh” an bhrí chéanna atá leis in alt 2(1) d’Acht 1999;

ciallaíonn “uimhir chlárúcháin mhéadarphointe” an uimhir uathúil aon digit déag arna 
sannadh do chuntas agus méadar leictreachais;

ciallaíonn “Aire” an tAire Comhshaoil, Aeráide agus Cumarsáide;

ciallaíonn “tréimhse íocaíochta” gach ceann díobh seo a leanas:

  (a) an tréimhse dar tosach an 1 Samhain 2022 agus dar críoch an 31 Nollaig 2022,

  (b) an tréimhse dar tosach an 1 Eanáir 2023 agus dar críoch an 28 Feabhra 2023, agus

  (c) an tréimhse dar tosach an 1 Márta 2023 agus dar críoch an 30 Aibreán 2023;

ciallaíonn “forordaigh” forordaigh le rialacháin arna ndéanamh ag an Aire faoin Acht seo;

tá le “dáta iomchuí” an bhrí a thugtar dó le halt 4(1)(a);

ciallaíonn “tréimhse iomchuí” an tréimhse dar tosach dáta rite an Achta seo agus dar críoch 
an 30 Meitheamh 2023;

ciallaíonn “Scéim” Scéim II um Shochar Éigeandála Costas Leictreachais arna bunú faoi 
alt 2.

An Scéim a bhunú

2. (1) Beidh arna bunú, ar theacht i ngníomh don alt seo, scéim ar a dtabharfar Scéim II um 
Shochar Éigeandála Costas Leictreachais a bheidh le hoibriú de réir an Achta seo agus 
de réir aon rialacháin arna ndéanamh faoi.

 (2) Bunaítear an Scéim d’fhonn íocaíocht sochair éigeandála costas leictreachais a 
dhéanamh i ngach tréimhse íocaíochta le linn na tréimhse iomchuí de réir an Achta 

 a.1

seo agus de réir aon rialacháin arna ndéanamh faoi as acmhainní a leithroinnfear chun 
críocha na Scéime faoi fho-alt (3).

 (3) (a) Déanfaidh an tAire, as cibé airgead a bheidh ar fáil dó nó di as airgead a sholáthróidh 
an tOireachtas, agus le toiliú an Aire Caiteachais Phoiblí agus Athchóirithe, cibé 
méid a leithroinnt a chinnfidh sé nó sí chun críocha na Scéime.

  (b) Ní mó ná €1.211 billiún an méid a leithroinnfear faoi mhír (a).

  (c) Maidir leis an méid is gá a leithroinnt faoi mhír (a) d’fhonn íocaíochtaí sochair 
éigeandála costas leictreachais a dhéanamh faoi alt 5(2), déanfaidh an tAire é a 
mheas agus, le linn dó nó di déanamh amhlaidh, beidh aird ag an Aire ar líon na 
gcuntas leictreachais tí a mbeidh fógra tugtha dó nó di ina leith ag an oibritheoir 
córais dáiliúcháin de réir alt 4(1)(b).

  (d) Féadfaidh an tAire faisnéis, de bhreis ar an bhfaisnéis sin a mbeidh fógra tugtha dó 
nó di ina leith de réir alt 4(1)(b), lena n-áirítear faisnéis a bheidh cothrom le dáta i 
ndáil le líon na gcuntas leictreachais tí, a iarraidh ar an oibritheoir córais dáiliúcháin 
d’fhonn méid a leithroinnt faoi mhír (a).

 (4) Déanfaidh an t-oibritheoir córais dáiliúcháin agus soláthróirí leictreachais an Scéim a 
oibriú agus a riaradh de réir an Achta seo agus de réir aon rialacháin arna ndéanamh 
faoi.

An tAire d’aistriú airgid chuig an oibritheoir córais dáiliúcháin chun críocha na Scéime

3. (1) Déanfaidh an tAire, a luaithe is indéanta tar éis don oibritheoir córais dáiliúcháin 
fógra a thabhairt dó nó di de réir alt 4(1)(b), le toiliú an Aire Caiteachais Phoiblí agus 
Athchóirithe, an méid a bheidh le húsáid ag an oibritheoir córais dáiliúcháin chun críoch 
na Scéime, agus chun na críche sin amháin, de réir alt 4, a aistriú chuig an oibritheoir 
córais dáiliúcháin as an airgead a bheidh leithroinnte faoi alt 2.

 (2) Féadfaidh an tAire faisnéis, de bhreis ar an bhfaisnéis sin a mbeidh fógra tugtha dó nó 
di ina leith de réir alt 4(1)(b), lena n-áirítear faisnéis a bheidh cothrom le dáta i ndáil le 
líon na gcuntas leictreachais tí, a iarraidh ar an oibritheoir córais dáiliúcháin d’fhonn an 
méid a aistriú faoi fho-alt (1).

Feidhmeanna an oibritheora córais dáiliúcháin i ndáil leis an Scéim

4. (1) Chun críocha oibriú agus riaradh na Scéime, déanfaidh an t-oibritheoir córais 
dáiliúcháin—

  (a) ar iarraidh a fháil ón Aire, líon na gcuntas leictreachas tí, ar cibé dáta (dá ngairtear 
an “dáta iomchuí” san Acht seo) a fhorordóidh an tAire, le toiliú an Aire Caiteachais 
Phoiblí agus Athchóirithe, chun críocha na míre seo, a chinneadh,

  (b) a luaithe is indéanta tar éis dó a chinneadh a dhéanamh faoi mhír (a), fógra maidir 
leis an gcinneadh sin a thabhairt don Aire,

  (c) aon fhaisnéis bhreise a iarrfaidh an tAire faoi alt 2(3)(d) nó 3(2) a sholáthar don 
Aire,

  (d) airgead a aistreoidh an tAire chuige faoi alt 3 a ghlacadh chun go ndéanfaidh 
an t-oibritheoir córais dáiliúcháin an t-airgead sin a aistriú chuig soláthróirí 
leictreachais de réir mhír (f), agus chun na críche sin amháin,

 a.2

  (e) faoi réir fho-alt (3), ar cibé dáta (dá ngairtear “dáta éifeachtach” san Acht seo) a 
fhorordóidh an tAire, le toiliú an Aire Caiteachais Phoiblí agus Athchóirithe, chun 
críocha na míre seo i leith gach tréimhse íocaíochta, fógra a thabhairt do gach 
soláthróir leictreachais i dtaobh na nithe seo a leanas—

   (i) an uimhir chlárúcháin mhéadarphointe shannta le haghaidh gach cuntais 
leictreachas tí ar faoina treoir a dhéanann an soláthróir leictreachais lena 
mbaineann leictreachas a sholáthar, agus

   (ii) an méid airgid a bheidh le haistriú ag an oibritheoir córais dáiliúcháin chuig an 
soláthróir lena mbaineann faoi mhír (f),

  (f) an méid airgid a mbeidh fógra tugtha ina leith don soláthróir leictreachais lena 
mbaineann faoi mhír (e)(ii), agus a bheidh le húsáid ag an soláthróir de réir alt 5(1)
(b), a aistriú chuig gach soláthróir, laistigh den tréimhse fhorordaithe, as airgead a 
bheidh glactha aige ón Aire de réir mhír (d),

  (g) taifid a choimeád ar an airgead go léir a bheidh aistrithe chuig soláthróirí 
leictreachais faoi mhír (f),

  (h) airgead a aisíocfaidh soláthróirí leictreachais leis faoi alt 5(1)(d) a ghlacadh,

  (i) a luaithe is indéanta—

   (i) aon airgead a bheidh glactha aige ón Aire de réir mhír (d) agus nach gá a aistriú 
chuig soláthróirí leictreachais de réir mhír (f), agus

   (ii) aon airgead a bheidh aisíoctha ag soláthróirí leictreachais leis faoi alt 5(1)(d),

   a aisíoc leis an Aire,

  (j) cibé feidhmeanna eile a chomhlíonadh a fhorordóidh an tAire, le toiliú an Aire 
Caiteachais Phoiblí agus Athchóirithe, chun críocha oibriú agus riaradh éifeachtach 
na Scéime, agus

  (k) gach leabhar agus taifead, i ndáil leis an oibritheoir córais dáiliúcháin do 
chomhlíonadh na bhfeidhmeanna arna dtabhairt dó leis an Acht seo nó faoi, a chur 
ar fáil d’iniúchóir arna cheapadh nó arna ceapadh ag an Aire.

 (2) Déanfaidh an t-oibritheoir córais dáiliúcháin cibé socruithe riaracháin agus oibríochta 
a chur ar bun a mheasfaidh an Coimisiún a bheith riachtanach nó fóirsteanach faoi alt 
9Q(1)(a) d’Acht 1999.

 (3) Maidir le dáta éifeachtach arna fhorordú chun críocha fho-alt (1)(e) i leith tréimhse 
íocaíochta, is é a bheidh ann—

  (a) dáta nach luaithe ná an dáta a ghlacfaidh an t-oibritheoir córais dáiliúcháin airgead 
de réir fho-alt (1)(d), agus

  (b) dáta le linn na tréimhse iomchuí agus nach déanaí ná tosach na tréimhse íocaíochta 
lena mbaineann.

 (4) San alt seo, ciallaíonn “tréimhse fhorordaithe” cibé tréimhse a fhorordóidh an tAire, le 
toiliú an Aire Caiteachais Phoiblí agus Athchóirithe, chun críocha fho-alt (1)(f) i leith 
gach tréimhse íocaíochta.

 a.4

Feidhmeanna soláthróirí leictreachais i ndáil leis an Scéim

5. (1) Chun críocha oibriú agus riaradh na Scéime, déanfaidh soláthróir leictreachais—

  (a) airgead a aistreoidh an t-oibritheoir córais dáiliúcháin chuige faoi alt 4(1)(f) a 
ghlacadh,

  (b) airgead a ghlacfaidh sé faoi mhír (a) a úsáid chun íocaíochtaí sochair éigeandála 
costas leictreachais a dhéanamh, agus chun na críche sin amháin,

  (c) taifid a choimeád—

   (i) ar an airgead go léir a bheidh glactha aige de réir mhír (a), agus

   (ii) ar na híocaíochtaí sochair éigeandála costas leictreachais go léir a bheidh déanta 
aige,

  (d) aon airgead, a bheidh glactha aige de réir mhír (a) agus nár úsáideadh chun 
íocaíochtaí sochair éigeandála costas leictreachais a dhéanamh, a aisíoc leis an 
oibritheoir córais dáiliúcháin, a luaithe is indéanta, agus taifid a choimeád ar aon 
aisíocaíochtaí den sórt sin,

  (e) cibé feidhmeanna eile a chomhlíonadh a fhorordóidh an tAire, le toiliú an Aire 
Caiteachais Phoiblí agus Athchóirithe, chun críocha oibriú agus riaradh éifeachtach 
na Scéime, agus

  (f) gach leabhar agus taifead, i ndáil leis an soláthróir leictreachais do chomhlíonadh na 
bhfeidhmeanna arna dtabhairt dó leis an Acht seo nó faoi, a chur ar fáil d’iniúchóir 
arna cheapadh nó arna ceapadh ag an Aire.

 (2) I gcás go nglacfaidh soláthróir leictreachais airgead de réir fho-alt (1)(a), déanfaidh 
sé, laistigh de cibé tréimhse, dar críoch tráth nach déanaí ná an 31 Nollaig 2023, 
a fhorordóidh an tAire, le toiliú an Aire Caiteachais Phoiblí agus Athchóirithe, chun 
críocha an fho-ailt seo i leith gach tréimhse íocaíochta, íocaíocht €183.49 (dá ngairtear 
“íocaíocht sochair éigeandála costas leictreachais” san Acht seo) a chreidiúnú do gach 
cuntas leictreachais tí a bheidh á shealbhú leis ar an dáta éifeachtach i leith na tréimhse 
íocaíochta lena mbaineann.

 (3) Chun críoch na Scéime, déanfaidh soláthróir leictreachais cibé socruithe riaracháin 
agus oibríochta a chur ar bun a mheasfaidh an Coimisiún a bheith riachtanach nó 
fóirsteanach faoi alt 9Q(1)(a) d’Acht 1999.

Feidhmeanna an Choimisiúin i ndáil le Scéim II um Shochar Éigeandála Costas Leictreachais

6. Leasaítear alt 9 d’Acht 1999 tríd an alt seo a leanas a chur isteach i ndiaidh alt 9P:

“9Q.  (1) Is feidhmeanna de chuid an Choimisiúin iad na feidhmeanna seo a leanas:

  (a) maidir leis an oibritheoir córais dáiliúcháin agus le soláthróirí 
leictreachais, a chinntiú go mbeidh cibé socruithe riaracháin agus 
oibríochta i bhfeidhm acu a mheasfaidh an Coimisiún a bheith 
riachtanach nó fóirsteanach chun go gcomhlíonfaidh siad na 
feidhmeanna, faoi seach, arna dtabhairt dóibh le hAcht 2022 nó faoi, 
chun críoch oibriú éifeachtach Scéim II um Shochar Éigeandála 
Costas Leictreachais;

  (b) cibé bearta a dhéanamh a bheidh riachtanach chun a chinntiú go 
gcomhlíonfaidh an t-oibritheoir córais dáiliúcháin agus soláthróirí 
leictreachais na feidhmeanna, faoi seach, arna dtabhairt dóibh le 
hAcht 2022 nó faoi;

  (c) tuarascáil a thabhairt don Aire, i gceann cibé eatraimh a 
chomhaontóidh an Coimisiún agus an tAire, i ndáil leis an oibritheoir 
córais dáiliúcháin agus le soláthróirí leictreachais do chomhlíonadh 
na bhfeidhmeanna, faoi seach, arna dtabhairt dóibh le hAcht 2022 nó 
faoi.

 (2) San alt seo, ciallaíonn ‘Acht 2022’ an tAcht um Bearta Éigeandála maidir 
le Costais Leictreachais (Cuntais Leictreachais Tí) agus Forálacha 
Ilghnéitheacha, 2022.”.

Díolúine i leith íocaíochtaí faoi Scéim II um Shochar Éigeandála Costas Leictreachais

7. Leasaítear an tAcht Comhdhlúite Cánacha, 1997 tríd an alt seo a leanas a chur isteach i 
ndiaidh alt 192J:

“192JA. (1) Maidir le híocaíocht sochair éigeandála costas leictreachais arna 
déanamh faoi alt 5(2) den Acht um Bearta Éigeandála maidir le Costais 
Leictreachais (Cuntais Leictreachais Tí) agus Forálacha Ilghnéitheacha, 
2022 dáta rite an Achta sin nó dá éis agus an 31 Nollaig 2023 nó roimhe, 
beidh sí díolmhaithe ó cháin ioncaim agus ní áireofar í le linn ioncam 
iomlán a ríomh chun críocha na nAchtanna Cánach Ioncaim.

 (2) San alt seo, tá le ‘íocaíocht sochair éigeandála costas leictreachais’ an 
bhrí chéanna atá leis san Acht um Bearta Éigeandála maidir le Costais 
Leictreachais (Cuntais Leictreachais Tí) agus Forálacha Ilghnéitheacha, 
2022.”.

Rialacháin

8. (1) Féadfaidh an tAire, le toiliú an Aire Caiteachais Phoiblí agus Athchóirithe, rialacháin 
a dhéanamh chun críocha an Achta seo, lena n-áirítear rialacháin chun aon ní nó rud a 
fhorordú ar ní nó rud é dá dtagraítear san Acht seo mar ní nó rud atá forordaithe nó le 
forordú, chun a chumasú go mbeidh lánéifeacht le haon fhoráil den Acht seo nó chun 
críoch oibriú éifeachtach na Scéime.

 (2) Gan dochar do ghinearáltacht fho-alt (1), déanfaidh an tAire rialacháin faoin alt seo 
lena ndéanfar foráil maidir leis na nithe seo a leanas—

  (a) an dáta iomchuí chun críocha alt 4(1)(a),

  (b) an dáta éifeachtach i leith gach tréimhse íocaíochta chun críocha alt 4(1)(e),

  (c) an tréimhse fhorordaithe de réir bhrí alt 4(1)(f) i leith gach tréimhse íocaíochta, 
agus

  (d) tréimhse i leith gach tréimhse íocaíochta chun críocha alt 5(2).

 (3) Gan dochar do ghinearáltacht fho-alt (1), féadfaidh an tAire rialacháin a dhéanamh 
faoin alt seo lena ndéanfar foráil maidir leis na nithe seo a leanas—

 a.6

  (a) feidhmeanna an oibritheora córais dáiliúcháin chun críocha oibriú agus riaradh 
éifeachtach na Scéime,

  (b) feidhmeanna soláthróirí leictreachais chun críocha oibriú agus riaradh éifeachtach 
na Scéime, agus

  (c) cibé nithe riaracháin agus oibríochta a mheasfaidh an tAire a bheith cuí chun 
críocha oibriú agus riaradh éifeachtach na Scéime.

 (4) Féadfaidh cibé forálacha teagmhasacha nó forlíontacha a bheith i rialacháin faoin alt 
seo is dóigh leis an Aire, le toiliú an Aire Caiteachais Phoiblí agus Athchóirithe, a 
bheith fóirsteanach chun críocha na rialachán.

 (5) Gach rialachán a dhéanfaidh an tAire faoin alt seo, leagfar é faoi bhráid gach Tí den 
Oireachtas a luaithe is féidir tar éis a dhéanta agus, má dhéanann ceachtar Teach acu 
sin, laistigh den 21 lá a shuífidh an Teach sin tar éis an rialachán a leagan faoina bhráid, 
rún a rith ag neamhniú an rialacháin, beidh an rialachán ar neamhní dá réir sin, ach sin 
gan dochar do bhailíocht aon ní a rinneadh roimhe sin faoin rialachán.

Caiteachais

9. (1) Déanfar na caiteachais a thabhóidh an tAire ag riaradh an Achta seo a íoc, a mhéid a 
cheadóidh an tAire Caiteachais Phoiblí agus Athchóirithe é, as airgead a sholáthróidh 
an tOireachtas.

 (2) Is iad an t-oibritheoir córais dáiliúcháin agus soláthróirí leictreachais, de réir mar a 
bheidh, a íocfaidh na caiteachais a thabhóidh an t-oibritheoir córais dáiliúcháin agus 
soláthróirí leictreachais i ndáil le hoibriú agus riaradh na Scéime.

Leasú ar alt 34 d’Acht 1999

10. Leasaítear alt 34(3) d’Acht 1999—

  (a) trí “nó sealbhóir ar chlárú arna dheonú faoi Chuid IIIA” a chur isteach i ndiaidh “nó 
sealbhóir ar údarú faoi alt 16”,

  (b) trí “nó clárú” a chur isteach i ndiaidh “nó údarú”, agus

  (c) trí “nó faoi réir an duine sin do bheith ina rannpháirtí margaidh iomchuí d’aicme 
a bheidh sonraithe le hordú faoi alt 28AC(2)(a)(i) nó do bheith ag gabháil d’aicme 
gníomhaíochta leictreachais a bheidh sonraithe le hordú faoi alt 28AC(2)(a)(ii)” a 
chur isteach i ndiaidh “ina chustaiméir nó ina custaiméir cáilithe”.

Leasú ar alt 35 den Acht Leictreachais (Soláthar), 1927

11. Leasaítear alt 35(1) den Acht Leictreachais (Soláthar), 1927 trí “leictreachas do sholáthar, 
nó mura rud é gur sealbhóir ar chlárú arna dheonú faoi Cuid IIIA den Acht um Rialáil 
Leictreachais, 1999 é nó duine d’aicme a bheidh sonraithe le hordú faoi alt 28AC(2)(a)
(i) den Acht sin é nó go bhfuil sé ag gabháil d’aicme gníomhaíochta leictreachais a bheidh 
sonraithe le hordú faoi 28AC(2)(a)(ii) den Acht sin.” a chur in ionad “leictreachas do 
sholáthar.”.

 a.8

Leasú ar alt 37 den Acht um an nGníomhaireacht Chúltaca Ola Náisiúnta, 2007

12. Leasaítear alt 37 den Acht um an nGníomhaireacht Chúltaca Ola Náisiúnta, 2007 tríd an 
bhfo-alt seo a leanas a chur in ionad fho-alt (1A):

 (1A) Is é a bheidh i ráta an tobhaigh—

  (a) seachas le linn na tréimhse dá dtagraítear i mír (b), €0.02 an lítear de 
dhiúscairtí iomchuí táirgí peitriliam, agus

  (b) le linn na tréimhse dar tosach an 12 Deireadh Fómhair 2022 agus dar 
críoch an 28 Feabhra 2023, €0.001 an lítear de dhiúscairtí iomchuí 
táirgí peitriliam.”.

Gearrtheideal agus tosach feidhme

13. (1) Féadfar an tAcht um Bearta Éigeandála maidir le Costais Leictreachais (Cuntais 
Leictreachais Tí) agus Forálacha Ilghnéitheacha, 2022 a ghairm den Acht seo.

 (2) Tiocfaidh an tAcht seo i ngníomh cibé lá nó laethanta a cheapfaidh an tAire le hordú 
nó le horduithe i gcoitinne nó faoi threoir aon chríoch nó foráil áirithe agus féadfar 
laethanta éagsúla a cheapadh amhlaidh chun críoch éagsúil nó le haghaidh forálacha 
éagsúla.

